RENE GROSE" Fransanin tarixinin atasi bele deyir :

 Insan oglunun tarix sehifelerin aradim, Tanri butun milletleri itaetchi , Turk milletin ise hakim yaratmisdir.

دیل- قولاق و دیل- گؤز

  اینسان، دیلی اؤنجه ائشیتمه دویوسو (حیسسی) یولو ایله اؤیره‌نیر. اشیا اؤنجه سسله بئیینده یانسیییش شکلینی تاپار. گؤز ایسه سسین بئیینه یانسیتدیغی‌نین تصویرینی گئرچک عالمده اؤرنک‌لندیره‌ر. قولاق یولو ایله بئیینده اوتوروب و گؤزله تصویرله‌شن سؤز و سؤزترکیبلری سؤزون شکلینی ‌ده بئیینده بیچیملندیرملیدیر. مثلن "دنیز"، "چؤره‌ک"، " داغ " کیمی سؤزلری نظرده توتالیم. بو سؤزلر اؤنجه سس و سونرا دا اشیا اولاراق گؤز آراجیلیغی ایله بئیینده حکک اولار. لاکین همین سؤزلرین یازییا آلینمادیغی موددتجه سؤز کیمی، هانسی حرفلرله، هانسی یازیلیشلا بئینده حکک اولونماسیندان صؤحبت گئده بیلمز. یازی ایله بیر مادده بئیینده آلقیلاییش(آلینیب منیمسه‌مه‌ و ادراک ائتمه پروسئسی) شکلینی ده دوغورار. قولاق یولو ایله آلقیلاما (ایدراک ائتمه) سوره‌جی گؤز یولو ایله یئکونلاشار. یازی دیلی اصلینده سسله‌نیشین گؤز یولو ایله تصویرله‌نیشی دئمکدیر.     

  بو باغلامدا پوست‌مودئرن فلسفه‌نین اؤنجول‌لرینده‌ن اولان ژاک دئریدانین بو مؤوضوع ایله ایلگیلی اولاراق ایلگینج تثبیتینی بورادا یازمادان کئچه بیلمه‌یه‌جه‌یم. ژاک دئریدا دئییر: "صیرف تمایوزاتدان (فرقلیلیکلردن) موتشککیل اولان دیل اینسانا تابع دئییلدیر. بو او دئمکدیر کی، اینسان دیله تابع‌دیر. بو ندنله ‌ده اینسان تمایوزدان قاچا بیلمز. چونکو بو فرقی ساغلایان دیلدیر. بو اساسا گؤره اینسانین اؤزو ایله‌ ده تماویوز و مسافه‌سی سؤز قونوسودور." و داوام ائده‌ر دئریدا: "گراماتولوژی لفظ‌لرین کاغیذ اوزه‌رینده‌ یازیلماسیندان توتموش رسساملیق، فیلم، موسیقی، هئیکل تراشلیق، ایدمان، حربی  تئکنیک‌لر، سیاسی تئرمینلری و حتا سیبئرنئتیک ساحه و حوجره‌لرین (سئللوللارین) ایچینده کی بیلگیلری احتیوا ائده‌ر. گراماتولوژینین سوسیولوژی، تئکنولوژی، رییاضییات، علم، ایدئولوژی، دین و عایله یاپیسی (ساختاری) ایله قیریلمایان علاقه‌لری وار. گراماتولوژینین ساحه‌سی او قدر گئنیشدیر کی، حتی دیلچیلیک علمی اؤزو اونون ایچینده ساده‌جه‌ بیرجه بؤلومو تشکیل ائدَر" دیققت ائدیلیرسه دئریدانین دا ایفاده ائتدیگی بو گئنیش دیل ساحه سی آنجاق و آنجاق دیل- گؤز ایلیشکیلرینین اورونودور(ürün- نتیجه).   

  بو اوزدن ده یازیسی اولمایان دیلده دیلله قولاق آراسینداکی موناسیبتلر دیلله گؤز آراسینداکی ایلیشکیلره تام اولاراق اینتیقال ائتمز. یعنی دیلین گؤزله اولان ایلیشکیسی یوکسک و درین ایلیشکی سیستئمینه داشینماز. بسیط ایلیشکیلرده ایلیشیب قالار. بو دا ذهنی بوتونلویون پارچالانماسینا و ذهنی- فیکری حرکتین ترجیح  ایستیقامتینین ایتیریلمه‌سینه ند‌ن اولار. فرد اؤز فیطرتینی اونودوب، بوراخیب اؤزگه فیطرتینده یاشاماغا اؤزه‌نیر. (تورکون تورک ده‌یرلرینه قارشی چیخماسی کیمی)   

   بللی بیر یاش سینیریندان سونرا قولاغین دیله وئره‌جگی بیر شئی قالماز. دیلین بیچیملنمسینده، گئنیشله‌مه‌سینده درین‌لشمَسینده داها چوخ گؤز اؤنملی رول اوستله‌نیر. دیلین درین‌لشمه‌سینی ساغلایان گؤزون دیله یانسیتدیغی دونیالار، ده‌یرلر اولار و یازی ان چوخ بیر گؤز ائیله میدیر. حرفلرین، سؤزلرین و جومله‌لرین کاغیذ اوزه‌رینده تصویرینده‌ن باشلامیش، درین علمی موضوعلاری احتیوا ائده‌ن کیتابلاری اوخوماق، آنجاق و آنجاق گؤزون ائیله‌میدیر. بیر سؤزله گراماتولوژینین احتیوا ائتدیگی بوتون مؤوضوعلار گؤز ائیله‌می ساییلیر. دیلین شکیللنیشینده‌، علمی‌لشمسینده‌ دیگر بدن عوضولرینین ده(بئیین، ال و س...) روللاری  واردیر، آنجاق دیره‌ک رول گؤزون و قولاغین اوزرینه دوشمکده‌دیر. ایلک یاشلاردا قولاق و داها سونرا گؤز.   

  روس دیلچیسی گئورگی لازانوفا گؤره بیر دیلده استانداردیزاسیونون ساغلانماسی اوچون 4 تمل ائتکین (تاثیرلی) شرط موجوددور. بو 4 شرطده‌ن ایکیسی گؤزون و ایکیسی ده قولاغین و یا 50 فایزی گؤزون و 50 فایزی دا قولاغین ایشیدیر. بو 4 شرطلر هانسی‌لاردی.؟   

  1. یازما 2. اوخوما(گؤز ائیله‌می) 3. ائشیتمه 4. ائشیتدیرمه (قولاق ائیله‌می)   

  گونئی آذربایجاندا میللی دیلده تحصیل اولمادیغی اوچون بیرینجی 50 فایز موجود دئییلدیر. ایکینجی 50 فایز ده تام دئییلدیر، چونکو بیرینجی 50 فایزین اولماماسی ایکینجی 50 فایزی ده ائتکیله‌مکده‌دیر. بو ندنله‌ده  گونئیده ‌کی اوخوموش اینسانلار اؤز دیللرینده‌ دانیشدیقلاری زامان چوخو کَز (دفعه) فارس دیلینین ستروکتورونا اساسن دانیشارلار، چونکو تفککور دیلی فارسجادیر.   

  بو اوزده‌ن ده فارس شووینیزمی بیزیم دیلیمیزی یاساق ائتمه‌سی ایله ساده‌جه میللی کیملیگیمیزی، تفککوروموزو تخریب ائتمه‌میش، هئم ده بیزیم ایدراک گؤزوموزو کور ائتمیشدیر. اینسانلار آنا دیلینده‌ سؤزلری و جومله‌لری کاغیذ اوزه‌رینده‌ تجسسوم ائده بیلمز دورومدادیرلار. و یاخود آنا دیلده اورفوقرافیک شعورا(یازی شعورونا) صاحیب دئییللر. میللی دیلده گؤزون فعالییتینین قیسیتلانماسی میللی تصووراتی، تخییولاتی و تجسسوماتی دا قیسیرلاشدیرمیشدیر. نئتیجه اعتیباری ایله ده بئیینین گئنیش میقیاسلی فعالییتلری انگللنمیشدیر.   

  بیزیم خشن، تولئرانسسیز (خوشگؤروسوز، مسامیحه سیز) اولمامیزین، گرگین پسیکولوژی داشیمامیزین، اورتاق ده یَرلراساسیندا اؤرگوتلنه بیلمَدیگیمیزین تملینده‌ ده دیل و گؤز آراسینداکی طبیعی باغلارین، باغلانتیلارین قوپاریلماسی دورسا گرک. بیزیم بئینیمیزده، دولاییسی ایله ده روحوموزدا باشقا بیر دیلین یازیسی، گرامئری و او دیلین پسیکولوژیک اؤزه‌للیگی مسکونلاشمیشدیر. بئینیمیز و روحوموز ایشغال ائدئیلمیشدیر. چونکو میللی دیلده یازیب اوخومادیغیمیز اوچون (گؤز فعالیتی) بیر چوخ رئفلئکسلریمیز ایتیریلمیشدیر. میللی هدفلرین درین فلسفه بویوتلارینی (بعدلارینی) گؤرمک، دوشونمک زور و بعضن ده غئیری مومکون اولموشدور. بو دا زامانلا میللی کاراکتئرده‌ن محروم ائدیلمیش بوش، سرگردان یا دا فارسلاشمیش اینسان تیپینین مئیدانا گلمه‌سینه زمین یاراتمیشدیر. بو ند‌نله ده بیر چوخ فارس شووینیستینین تورک اولماسینا شاهید اولماقداییق. بیرتورک فارس شووینیستی اولا بیلمز می؟ البته اولا بیلر. اؤز دیلینین گراماتیک اؤزه‌لیگینی و گؤزه‌للیگینی بیلمَد‌ن، سیستئم طرفیند‌ن دئهومانیزه ائدیلمیش(اینسان‌سیزلاشدیریلمیش، شخصیت‌سیزلشمیش) آدام هر جور رذالته تسلیم اولا بیلر. چونکو میللی کاراکتئر بیولوژی مسئله‌سی دئییل، میللی دیلده تعلیم و تحصیل آلماقلا وار ائدیلن، هم ده یوز ایللر بویونجا آشاما- آشاما وار ائدیلن بیر اولقودور(پدیده دیر). قولاق دیلینین اولوشدوردوغو دَیرلره، گؤرگولره گؤز دیلینین قاتیلمادیغی اوچون یابانجی دَیرلرین "فداییسی" اولان بیر سورو نادانیمیز واردیر. چونکو آدامین گؤزلری اصلینده کور ائدیلمیشدیر. چ. آیئتماتوف "عصره برابر گون" رومانیندا بو اؤزونو بیلمه‌مه، تانیماما و سونرا دا اؤزونه غنیم کسیلمه دوزه‌یینه گتیریب چیخاران ائیله‌ملر بوتونونو "مانقورتلاشما" اولاراق آدلاندیرار.     

  شیفاهی سؤیله‌نجه‌لرین (افسانه‌لرین) و اینانجلارین فورمالاشماسیندا قولاق اؤز ائتکینلیگینی سوردورمکده ایکن، علمی تفککورون بیچیملنمه‌سینده‌ اؤنجوللوک گؤزون اوزه‌رینه دوشم‌کده دیر. بو اوزدن ده یازیب-اوخوماقدان (گؤز فعالیتیند‌ن) محروم اولان دده‌لریمیز، ننه‌لریمیز نه قدر بایاتی، ناغیل، تاپماجا و دیگر فولکلور عنصورلرینی دریند‌ن بیلسه‌لرده، گؤز فعالیتینی گرکدیره‌ن بیلیمسل چالیشمالاردان اولوسال دیلده یوخسول بوراخیلمیشلار.   

  بئله بیر اورتامدا بیر "آنا دیلی"  بیر ده "آنا دیل"  قاوراملاری اورتایا چیخار. آنا دیلی ساده‌جه آنادان-آتادان و چئوره‌ده‌ن اؤیرندیگیمیز دیلده‌ن عیبارتدیر. ان چوخ دا قولاق دولاییسی ایله شکیللنمه سوره‌جینی یاشایار. آنا دیلی هم ده  بیزیم تفککوروموزون، تخصصوموزون، تخییولوموزون، بیلگیمیزین و دویغولاریمیزین دیلی اولمالیدیر. بئله اولدوغوندا آنا دیلی هم ده آنا دیل (اساس دیل) اولار. بیزده بئله دئییلدیر. چونکو بیزده دیل و گؤز آراسیندا ایش بیرلیکده‌لیگی موجود دئییلدیر. بو اوزدن ده آنا دیلی بیزده آنا دیل (اساس دیل) دئییلدیر.   

  بیزده آنا دیل(علم، بیلگی، ادییات، تاریخ، فلسفه، بیولوژی، فیزیک، کیمیا، جوغرافییا، تئکنیک و س.. دیلی) فارس دیلیدیر. بو سببده‌ن ده گونئیلی اینسانلار اؤز دیللرینین گراماتیک قایدالارینا گؤره بیرجه فیکیری بئله یازیلی اولاراق ایفاده ائتمئکده زورلوق چکرلر. فارس دیلینده‌ راحاتجا هر شئیی یازیلی بیچیمده ایفاده ائتمگیی ایسه باشارارلار. بو آرادا چوخ غریبه بیر تضاد مئیدانا چیخار. گونئیده فارس دیلی چوجوقلوقدان قولاقلا تماسدا اولمادیغی (قولاق دیلی اولمادیغی اوچون) اوچون، حتی عالی تحصیل آلمیش اینسانلار بئله، فارس دیلینده‌ یا دانیشا بیلمزلر، یا دا چوخ زورلوقلا اؤزلرینی ایفاده ائده‌رلر. بونون تاریخی اؤرنگینی ناصیر خسرو "سفرنامه" آدلی اثرینده وئریر. ناصیر خسروا گؤره بؤیوک بیلیم آدامی اولان قطران  تبریزی فارس دیلینده‌ دانیشا بیلمزمیش. بو دا دوغالدیر، چونکو قطران تبریزی ده فارس دیلینی ائشیده‌جک بیر اورتامدا یاشامادی، یالنیز کیتاب یولو ایله فارسجانی اؤیره‌نمیشدیر. ایندی کی زاماندا اولدوغو کیمی. بو دا اونو گؤستریر کی، 11- جی عصردن گونوموزه قدر میللی حیاتیمیزدا هئچ بیر گلیشمه اولمامیشدیر. ساده‌جه 20- جی عصرده یایغینلاشان فارس دیلینده‌ اوخوللار سببی ایله داها چوخ سویسوزلاشمیش، آسیمیله ائدیلمیشیک.   

  آنا دیلینین آنا دیل اولماماسی توپلومدا روحسال و فیطری پوزوقلوغا، میللی خسته‌لیگه، پسیکولوژیک گرگینلیگه ند‌ن اولماقدادیر.   

  سؤوقی طبیعی ایله (intuition - بیر باشا ایدراک ائتمه) و یا میللی خیلقت، میللی فیطرتله یاشانتی آراسیندا اولان اویومسوزلوق، اویغونسوزلوق توپلوم مقیاسیندا تخریبات و کاراکترسیزلیق یاراتماقدادیر. توپلومسال قارما- قاریشیقلیغین بیرئیسَل (فردی) کاراکتئره یانسیما اؤرنکلرینه بوتون ساحه‌لرده تانیق اولماق مومکوندور.   

  بو توپلومسال قارما- قاریشیقلیغی گئدَرَجک (برطرف ائدجک)، اورتادان قالدیراجاق یالنیز و یالنیز بیر قورتولوش یولونون وار اولدوغو سئزیلمکده‌دیر: آنا دیلینین آنا دیل اولماسی  

